ALDURSFLOKKUN TÖLVULEIKJA
Nýlega var farið af stað með átak í að fræða foreldra og forráðamenn um svokallaðar PEGI-merkingar á tölvuleikjum. Það er vakningarverkefnið SAFT sem unnið er á vegum samtakanna Heimili og skóli sem stendur á bak við þetta átak, í nánu samstarfi við SMÁÍS – Samtök myndrétthafa á Íslandi. Nú þegar ættu öll grunnskólabörn að hafa fengið bækling í hendurnar sem útskýrir aldursflokkunarkerfið og auglýsingar eru sýndar í fjölmiðlum og kvikmyndahúsum. 
Uppruni PEGI

Aldursflokkunarkerfi PEGI (Pan European Game Information) er nýlegt, samevrópskt aldursflokkunarkerfi fyrir gagnvirka leiki. Kerfið nýtur stuðnings allra helstu framleiðenda á leikjatölvum, þar á meðal PlayStation, Xbox og Nintendo, sem og útgefenda og þróunaraðila tölvuleikja um alla Evrópu. ISFE – Evrópusamtök tölvuleikjaframleiðanda þróuðu flokkunarkerfið. 
Ástæðan fyrir því að farið var af stað með PEGI-kerfið er einfaldlega sú að fyrir voru nokkur aldursflokkunarkerfi innan Evrópu (t.d. ELSPA í Bretlandi) og önnur lönd voru farin að skoða þróun á eigin kerfum. Mörg mismunandi kerfi valda ruglingi meðal neytenda og auknum endursölukostnaði þar sem vörur sem berast á milli landa þarf að endurmerkja. Til að koma í veg fyrir þetta var ákveðið að koma á einu kerfi fyrir lönd innan Evrópska efnahagssvæðisins. Að hönnun kerfisins komu m.a. barnasálfræðingar og sérfræðingar í málefnum barna. Með PEGI, sem var formlega stofnað vorið 2003, varð til eitt aldursflokkunarkerfi um mestalla Evrópu. 
Eins og í öðrum löndum voru háværar raddir hér á landi um nauðsyn þess að koma upp aldursflokkunarkerfi á tölvuleikjum. Dreifingaraðilar á tölvuleikjum innan SMÁÍS (sem dreifa um 90% af tölvuleikjum á Íslandi) hafa ávallt tekið undir þessa umræðu og telja slíkt kerfi nauðsynlegt því ekki eru allir tölvuleikir fyrir börn. Aðilar SMÁÍS hafa þó ávallt talið að aldursmerkingarnar sjálfar eigi ekki að vera í höndum ríkisins heldur ætti ríkið að sinna eftirliti eingöngu.  Sú leið sem SMÁÍS vill fara er að binda PEGI kerfið í lög og setja á fót eftirlitsnefnd (af ríkinu) sem gæti beitt sektarákvæðum ef þurfa þykir.  Ríkið verði þar með eftirlitsaðili en að öðru leiti er það markaðarins (í þessu tilviki framleiðanda) að setja á aldursmerkingarnar.
Í lok árs 2004 að SMÁÍS gerði samning við ISFE um að kynna og markaðssetja PEGI-tölvuleikjamerkingarnar til neytenda, foreldra, heildsala og verslana hér á landi. Í kjölfarið var gefið út plakat sem útskýrði merkingarnar og það sent á helstu verslanir sem selja tölvuleiki. Að lokum var heimasíða PEGI (www.pegi.info) þýdd yfir á íslensku. 
Flokkun PEGI
Flokkunarkerfið byggir á tveimur aðskildum en samverkandi þáttum. Fyrri þátturinn er aldursflokkun. Aldurshópar PEGI eru 3+, 7+, 12+, 16+ og 18+. Hinn þátturinn eru efnisvísar leiksins. Efnisvísarnir eru myndtákn aftan á hulstri leiksins sem lýsa innihaldi hans. Fjöldi efnisvísa getur verið allt upp í sex (m.a. ofbeldi og ljótt orðbragð). Innihald leiksins er að sjálfsögðu í samræmi við aldursflokkun hans. 
Í PEGI-kerfinu setja útgefendur leikja sjálfir aldursmörkin með því að fylla út sjálfsmatseyðublað. 
ISFE yfirfer svo þau aldursmörk sem útgefendurnir leggja til. Aldurshóparnir 16+ og 18+ eru athugaðir frekar áður en þeir eru samþykktir endanlega. 
Kærunefnd PEGI

Til er sérstök kærunefnd PEGI. Kærunefnd þessi er óháð útgefendum og dreifendum tölvuleikja og fær inn á borð til sín kvartanir vegna merkinga (sem m.a. er hægt að leggja fram í gegnum heimasíðu PEGI). Ef kærunefndin telur að leikur sé of vægt merktur þarf framleiðandi leiksins að kalla leikinn inn umsvifalaust og fær ekki að dreifa honum aftur fyrr en leikurinn hefur verið endurmerktur. Þetta hefur í för með sér gífurlegan kostnað fyrir framleiðandann og því hafa framleiðendur tilhneigingu til þess að hækka aldursmörkin á leik ef vafi leikur á hvaða aldurshóp hann tilheyrir. 
PEGI Netleikjamerkingar
Þessa dagana vinnur nefnd að því að þróa “PEGI On-line” sem eru aldursmerkingar sem eiga að ná yfir leiki sem spilaðir eru á Netinu. Það má geta þess að íslenska fyrirtækinu CCP, sem framleiðir tölvuleikinn Eve On-line (sem leikinn er á Netinu), var boðið, fyrir tilstuðlan SMÁÍS, að vera með í að þróa netleikjamerkingar PEGI.

Nær allir leikir sem fluttir eru inn til Íslands af dreifendum hér á landi bera PEGI-merkingarnar. Þann 28. nóvember sl. var búið að flokka 4.465 leiki með PEGI-flokkunarkerfinu. Þrátt fyrir að fjölmiðlaumræða beri oft keim af öðru, þá voru einungis 3,85% af þeim leikjum flokkaðir fyrir 18+ á móti 48,15% sem voru flokkaðir 3+.  Af öðrum flokkum voru 8,44% leikja sem fengu 7+, 25,8% bera 12+ og 13,75% bera 16+.
Þá er nauðsynlegt að minnast á að PEGI-flokkunarkerfið segir ekki til um erfiðleikastig leikjanna. Leikur sem flokkaður er 3+ er talinn skaðlaus en gæti verið of flókinn fyrir 3 ára börn.

Að lokum telur SMÁÍS að þörf sé á frekari breytingu á aldursflokkunarkerfum hér landi og telur að samræma þurfi eitt flokkunarkerfi fyrir kvikmyndir, myndbönd, sjónvarp og tölvuleiki til hagsbóta fyrir neytendur. Best væri ef flokkunin sé í höndum útgefanda og/eða framleiðanda en eftirlit í höndum ríkisins. 

